
					ਇਹ ਸਫ਼ਾ ਪ੍ਰਮਾਣਿਤ ਹੈ




ਜਿਵੇਂ ਹੈ ਹੁਕਮ ਤੁਹਾਡਾ।

ਕੈਸੀਅਸ-:ਕੰਮ ਮੁਕਾਕੇ ਸਿੱਧਾ ਆਵੀਂ,

ਪੌਂਪੀ ਦੇ ਖਾੜੇ ਪੁੱਜ ਜਾਵੀਂ।

-ਸਿੰਨਾ ਜਾਂਦਾ ਹੈ-

ਆ ਕਾਸਕਾ! ਚੱਲੀਏ ਆਪਾਂ

ਮਿਲਣ ਬਰੂਟਸ ਤਾਂਈਂ,

ਪੌਹ ਫਟਣ ਤੋਂ ਪਹਿਲਾਂ ਪਹਿਲਾਂ

ਪੁੱਜੀਏ ਉਹਦੇ ਘਰ।

ਤਿੰਨ ਹਿੱਸੇ ਉਹ ਪਹਿਲੋਂ ਈ ਸਾਡਾ,

ਇਸ ਮਿਲਣੀ ਤੋਂ ਮਗਰੋਂ,

ਹੋ ਜੂ ਪੂਰੇ ਦਾ ਪੂਰਾ ਸਾਡਾ।

ਕਾਸਕਾ-:ਉਹ ਤਾਂ ਲੋਕ-ਮਨਾਂ ਚ ਵੱਸਿਐ,

ਜੰਤਾ ਦਾ ਬਣਿਐ ਦਿਲਦਾਰ,

ਪਾਰਸ ਨਿਰੀ ਸ਼ਖਸੀਅਤ ਉਹਦੀ,

ਆਕਰਸ਼ਕ ਚਿਹਰਾ ਬੜਾ ਉਦਾਰ,

ਸਾਡੇ ਵਿੱਚ ਜੋ ਅਵਗੁਣ ਦਿੱਸਣ,

ਉਹਦੇ ਮੱਥੇ ਗੁਣ ਬਣ ਜਾਂਦੇ,

ਸਾਡੇ ਹੱਥ ਜੋ ਲੋਹਾ ਦਿੱਸੇ,

ਉਹਦੇ ਵਿੱਚ ਸੋਨਾ ਬਣ ਜਾਵੇ

ਏਨੀ ਮਹਿਮਾ ਉਹਦੀ।

ਕੈਸੀਅਸ-:ਠੀਕ ਕਿਹੈ ਤੂੰ ਠੀਕ ਸੋਚਿਐ,

ਲੋੜ ਬੜੀ ਹੈ ਸਾਨੂੰ

ਉਹਦੀ ਅਤੇ ਉਹਦੀ ਮਹਿਮਾ ਦੀ।

ਆ ਹੁਣ ਚੱਲੀਏ,

ਅੱਧੀ ਰਾਤ ਬੀਤਣ ਨੂੰ ਆਈ,

ਦਿਨ ਚੜ੍ਹਨ ਤੋਂ ਪਹਿਲਾਂ ਪਹਿਲਾਂ,

ਜਾ ਜਗਾਈਏ ਉਹਨੂੰ,

ਪੱਕਾ ਕਰ ਕੇ ਨਾਲ ਮਿਲਾਈਏ ।

-ਦੋਵੇਂ ਜਾਂਦੇ ਹਨ-

